
Тема:     А.С.Пушкин  «Балыкчы һәм балык әкияте»
Максат:    Укучыларда күренекле рус язучысы  А.С.Пушкин иҗатына    кызыксыну уяту

                 Балаларның дөрес,сәнгатьле уку, бәйләнешле сөйләм күнекмәләрен үстерү, фикерләү сәләтен арттыру.

                 Укучыларда комсызлык, нәфес кебек сыйфатларга тискәре мөнәсәбәт тәрбияләү.
Материал:   Дәреслек-38-43  битләр, А.С.Пушкин «Балыкчы һәм балык әкияте»

Җиһазлау:  Компьютер, А.С.Пушкин портреты, китаплар күргәзмәсе, «Балыкчы һәм балык»  әкиятенә иллюстрацияләр, «Кызыл калфак» әкиятенә иллюстрацияләр.
Дәрес тибы:  Яңа белем һәм күнекмәләрне формалаштыру.

Дәрес төре:  Дәрес-әңгәмә.
                             Дәрес барышы.

I. Оештыру  өлеше.

1.Сыйныф белән исәнләшү.

3. Уңай психологик халәт булдыру.(Слайд 2)
        Хәерле көн телик таңнар саен,

        Аяз күкләр телик җиребезгә.

        Кояшлы көн телик һәр кешегә,

        Һәм иминлек телик җиребезгә ,

        Хәерле көн телик барчабызга,

        Хәерле көң телик үзебезгә
-Хәерле көн ,балалар! Әйдәгез без сезнең белән алдагы дәресләрдә өйрәнгәннәрне искә төшереп китик.Экрандагы рәсемнәргә карыйк әле.(Слайд 3)
-Бу кайсы әсәргә туры килә?

-Бу рәсемнәр  турында нәрсә әйтә аласыз?

-Сезгә бу рәсемнрне тиешле тәртиптә куярга кирәк (Сөйләп күрсәтәләр.)

-Укучылар, минем Сезгә шундый соравым бар.
-Нинди сәбәп аркасында Кызыл калфак чак кына харап булмый?

-Ул үзенең хатасын аңлыймы?

-Әсәр ничек тәмамлана?

Ә бу рәсем кайсы әкияткә карата ясалган? Әсәрнең авторы кем? (Слайд 4)

-Патша турында әкияттән чыгып нәрсәләр әйтә аласыз ?
-Аның  яраткан шөгыле нинди?

-Яңа киемдә күренер өчен ул патшалыгында нәрсәләр оештырган?

-Халыкка дөреслекне кем әйткән?

-Әкият ничек тәмамлана? (Укучылар җаваплар бирәләр, җаваплары бәяләнә.)

2.Дәреснең темасын һәм  максатын билгеләү.(күргәзмәгә карап)
II. Яңа материал өстендә эш.
-Бүген без сезнең белән рус халкының бөек шагыйре А.С.Пушкинның «Балыкчы һәм балык әкияте» белән танышырбыз.(Слайд 5)
  А.С.Пушкин 1799 нчы елның 6 июнендә Мәскәү шәһәрендә дөньяга килә. Ләкин 1837 нче елның 10 нчы февралендә Дантес белән  дуэльдә  үлә. Аңа бу вакытта бары 38 яшь була.Шушы вакыт эчендә ул безнең өчен бик күп әсәрләр язып калдырган.Ул балалар өчен әкиятләр, шигырьләр язган. (Китапларын күрсәтү.)

-Кайсыгызның А.С.Пушкинның әкиятләрен укыганыгыз  бар?

Татар халкының бөек шагыйре Г.Тукайның шундый шигырь юллары бар: (Слайд 6 )
«Пушкин илә Лермонтовтан үрнәк алам ,

 Әкрен -әкрен югарыга үрләп барам.
 Тау  башына менеп кычкырмакчы булсам,
 Биек җир бит егылырмын дип, шүрләп калам.»

-Чыннан да Г.Тукай рус язучыларының үрнәгендә татар халкының иң бөек шагыйренә әйләнде.

-Ә хәзер бераз ял итеп алыйк.

Утырып инде ардык,

Бераз ял итеп алыйк .

Кулларны билгә куеп ,

Башларны чайкап алыйк.

Куллар билдә.өстә,янда.

Утырып,торып алыйк..
Куш аяклап сикерик тә,

Урыннарга утырыйк.
-Матур итеп утырдык.Ә хәзер без  «Балыкчы һәм балык әкияте» белән танышырбыз.  Әкиятне укыганда безгә түбәндәге сүзләр очрар .(Слайд 7) 
Землянка-  җирне казып эшләнгән торак урын.  

Чарлак-        йортның алгы ягында бизәп ясалган балконга охшаш янкорма.

Бояр, дворян –  байлар, җирләре булган югары дәрәҗәле кешеләр.

Пичәтле прәннек-  өстенә бизәкләр төшерелгән прәннек.

-Ә хәзер  мин әкиятнең бер өлешен укып күрсәтәм, ә сез карап барырсыз.(Укытучы укый)
-Ә хәзер әкиятне чылбыр формасында укырбыз.(Бер укучы башлый, икенчесе дәвам итә.)

-Укучылар, хәзер  тактадагы экранга карыйк әле. (Әсәргә карата ясалган иллюстрацияләр күрсәтелә.Слайд(8-16)

-Хәзер сез шушы иллюстрацияләргә туры килгән өзекне әкияттән табып укып күрсәтерсез.(Табып укыйлар)

-Балалар, кайсыгыз әйтер икән? Әкияттә нинди вакыйга кабатлана?

-Һәр яңа бүлектә диңгез ничек үзгәрә? (Әсәрдән табып укыйлар)
-Ә хәзер диңгезне шушы түгәрәкләр белән тасвирлап карыйк.Башта дигездәге су нинди булган? Аннан...(түгәрәкләрне тезәбез) 
-Әкиятнең төп геройларын саныйк.(әби, бабай, балык)

-Ә диңгезне дә төп геройга кертеп буламы? (укучылар җавабы тыңланыла)
-Әйе, балалар, диңгез дә төп герой икән, чөнки ул вакыйгаларга үзенең җавабын  хәрәкәтләр белән күрсәтә.
-Без дә хәзер басыйк да диңгез ясаган хәрәкәтләрне күрсәтик.(һәр өлешне күрсәтәләр) 
-Укучылар экранга карыйк әле. Монда язылган мәкальләрнең кайсы карчыкның үз-үзен тотышына туры килә?  (Слайд 17).
-Комсызга ирек бирсәң, ул тагын  да күп сорар.

-Кеше әйберен алсаң, үзеңнекен югалтырсың.

-Тырнак хәтле бирсәң, йодрык хәтле сорар.

-Кеше байлыгына кызыкма, үзеңнекен сакла.

-Күпне өмет итсәң, аздан коры калырсың.

(Укучылар үз фикерләрен әйтәләр)
-Әйдәгез хәзер карточка буенча  эшләп алыйк әле.Сорауга  җавапларның берсендә астына сызабыз, икенчесендә сызык белән тоташтырырбыз. (укучылар эшлиләр,соңыннан телдән тикшерәбез)
	    Бирем
	Җавап

	Бабай кабат мәртәбә балыкка мөрәҗәгать иткәч,үзен ничек тота?
	Гаепле, оят,курку сизә,хөрмәтле,олылау.(астына сыз)

	Бабайның характеры нинди?Әбинеке?(сызык белән тоташтыр)

	Бабайның характеры
	Комсыз

Буйсынучан

Усал

Саран

Гаугачыл

Юаш

Тынышмаучан

Хаким

Риясыз

Сүз тыңлаучан
	Әбинең характеры


III. Йомгаклау өлеше.

-Балалар, дәресебез ахырына якынлаша. Дәрестә барыгыз да актив булдыгыз.Рәхмәт.
-Дәрестә нәрсә турында белдек?

-Бу әкияте белән язучы нәрсә әйтергә теләгән?

IV. Өй эше  .(Слайд 18).

-Әсәрне тулысынча укырга.

1 нче төркем. Үзегезгә ошаган урынга иллюстрация ясарга.

2 нче төркем. Үзегезне әкияттә дип хис итегез һәм алтын балыктан нәрсә сорар идегез? Шуны инша итеп язарга тырышыгыз.
